
178 சைவசித்தாந்தம் - ஓர் அறிமுகம்
இங்கு முன்னோரின் முயற்சி இவர்கட்குப் பயன் தருகின்றது. இஃது உண்மையேயாயினும், ஒருவர் செல்வக்குடும்பத்தில் பிறந்து, முயற்சியின்றி பிறப்பிலேயே செல்வராய் விளங்க, மற்றொருவருக்கு அந்தவாய்ப்பில்லாது போவதையும் காண் கின்றோம். இதனால் ஒருவர் செல்வ வீட்டு மகவாய்ப் பிறத்தலும் காரணம் இல்லாத நிகழ்ச்சியன்று என்பதையும் நாம் உணர்தல் வேண்டும். செல்வமும் ஒருவரிடை என்றும் நிலைத்திருப்பதில்லை; நீங்கவும் காண்கின்றோம்.
அகடுற யார்மாட்டு நீங்காது செல்வம் சகடக்கால் போல வரும்." என்ற நாலடியாரையும் காணலாம். நல்வினை உள்ளவரை செல்வம் ஒருவரிடம் இருக்கும், அது நீங்கியவுடன் அச் செல்வமும் நீங்கிவிடும். ஆகவே உயிர்கள் அடையும் செல் வத்திற்கும். துன்பத்திற்கும் அவை முன்செய்த வினையே காரணமாகும். - - -
ஐயமும்-அதனை நீக்கலும். இவ்விடத்தில் எவர் பாலும் ஓர் ஐயம் எழலாம். இன்பதுன்பங்களுக்கு முன் செய்த வினையே காரணமாயின் அவை முயற்சியின்றியே வருதல் வேண்டும்; அவ்வாறின்றி முயற்சிக்குத் தக்கபடியே அவை உண்டாவது ஏன்? என்பது. ஒரு காரியத்திற்குக் காரணம் ஒன்றே என்று கருத வேண்டா, பல காரணங்களும் இருக்க லாம்; அவை அனைத்தும் உள்ள பொழுதே காரியம் நிகழும். எடுத்துக்காட்டு ஒன்று இதனைத் தெளிவாக்கும். ஒருசெடி உண்டாவதற்கு வித்துஒன்று மட்டிலும் காரணம் அன்று நிலம், நீர், கரியமிலவாயு, கதிரவனது வெப்பம் முதலிய பலவும் காரணங்களாகும். என்பதை நாம் அறிவோம். இவை ஒன்று கூடும்போதுதான் செடி உண்டாகும்.
15. நாலடியார்-2

		 இப்பக்கம் கடைசியாக 9 ஆகத்து 2018, 16:43 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

